1- Б.Момышұлы – аты жөнімді бұрмаламаңыз қазақша  Бауыржан Момышұлы деп жазыңыз. Менің қазақ екенімді кең далада қой жайып өскен фамилиясыз жігіт екенімді жұрт білсін. 
2- Бауыржан Момышұлы 
1-Солай, 
2-Ғафу етіңіз жолдас командир, фамилияңыз ше? 
1-Атым Бауыржан  әкем Момыш.

Қазақ халқының біртуар батыр ұлы Бауыржан Момышұлының Кеңес үкіметі мен қазақ халқы үшін жасаған ерліктері мен еңбектері ұмытылмайды. Ол тек әскери адам ретінде ғана емес, сонымен бірге жазушы ретінде де танылды. Оның еңбектерін оқыған жас буын өкілдері Отанға деген сүйіспеншілікті бойларына сіңіріп өседі. Ендеше, Кеңес Одағының Батыры, халық қаһарманы, әскери шенді қызметкер, даңқты қолбасшы, қазақтың көрнекті жазушысы Бауыржан Момышұлының кез келген жанға рухани азық болар нақыл сөздерін ұсынамыз
.
1. Өз ұлтын сыйламау, оны мақтаныш етпеу - сатқындықтың белгісі.
2. Ел дегенде еміреніп, жұрт дегенде жүгініп қызмет еткін!
3. Ақкөңіл деген нәрсенің екі түрі бар: аңғал ақкөңіл, ақылды ақкөңіл.
4. Опасызда Отан жоқ.
5. Анамыздың ақ сүтімен бойымызға дарыған тілімізді ұмыту - бүкіл ата-бабамызды, тарихымызды ұмыту.
6. Өтіріктің балын жалап тірі жүргенше, шындықтың уын ішіп өлген артық!
7. Ерлік - табиғат сыйы емес, саналы әскери тәрбиенің жемісі. Отан алдындағы қасиетті парызыңды орындау үшін адамзаттың ең асыл сезімімен жігерленіп, өзіңді саналы түрде қауіп-қатерге бас тігуге мәжбүр етудің нәтижесі.
8. Адамды бұзатын не? Тағы да сол - атақ, ақша, арақ. Осы үшеуі. Төртіншісі әйел демеймін. Алғашқы үшеуінің буына бөртіп, әйелдерді біз - еркектер бұзамыз.
9. Ана үшін аянба - ант ұрады.
Бала үшін аянба - бетің күйеді.
Ел үшін аянба - ерлігіңе сын,
Жұрт үшін аянба - жігіттігіңе сын.
10. Қайратты әдісіңе жолдас ет,
Әдісіңе ақылыңды жолдас ет.
11. Қырағының өзі де, көзі де батыр.
12. Ел дегенде езіліп, жұрт дегенде жұмылып қызмет ет.
13. Шын дос сыртыңнан мақтайды.
14. Сабырлық алдында дұшпан сасады,
Сабырсыздан береке қашады.
15. Кішіпейілділік - адамгершілік көркі.
16. Ойлы бастық ұқыпты қызметкерді адам етеді,
Ойсыз бастық оқып келген маманды надан етеді.
17. Жақсы бастық - жарты бақыт.
18. Көп тұрған су сасиды,
 Ойламаған ми сасиды.
19. Тексізден тезек артық,
Арсыздан айуан артық.
20. Арпалысып жүріп алған абырой - өмірдің ең шырын рақаты.
21. Өмір үшін өлгенше күрес.
22. Сен жаудан қашсаң, өмір сенен қашады.
23. Кейбір ұл-қыздарымыздың ана тілімізді білмеуі, не шала білуі мені қатты қынжылтады. Бұған ең алдымен ата-ана кінәлі.
24. Тәрбие адам бойында жақсы мінез-құлық қалыптастырады.
25. Батырлық - табиғат сыйы емес, бұл патриоттық борышыңды орындау үшін өзіңді-өзің қауіпке қарсы саналы түрде зорлап көндірудің нәтижесі.
Мұндайда адам өз достарымен тек игілікті ғана емес, сонымен бірге қатерді де бөлісе отырып, жауды жою арқылы өзін және отандастарын қауіпсіздендіруге тырысады. Өзінің азаматтық ары мен намысын ездіктен, масқаралықтан қорғайды, өз бойындағы осындай асыл қасиеттерін ашып көрсете түседі.
26. Күншіл - қоғамда жексұрын да зиянды адам, өйткені ол адамгершілікке, жат қылыққа, тіпті қылмысқа да бейім.
27. Сен - ата-анаңның үмітісің. Сен қайталанбас тұлғасың, өз өміріңнің белсенді жасаушысысың, сондықтан өзіңе ғана сен.
28. Ептілік те – ерлік.
29. Адам өміріндегі ең үлкен қуаныш - бала сүю.
30. Атағыңа ақылың сай келсе ғана сыйлы боласың.
Ақылды кісінің сөзі де, өзі де сүйкімді.

 




Ескертпе

Найзадан қол босаса қалам алдым,
Толғанып оқиғаны көп ойландым.
Тырмысып әл келгенше көргенімді,
Жалтақтамай, именбей ашық жаздым.

Отырсам көп ойланып күнім жақын,
Әр адам біле бермейд сөздің парқын.
Ұрпаққа арнап істелген адал еңбек,
Ақ ниетпен ұсындым саған, халқым.

Жазушы болмаған соң менің затым,
Көркемді, жұмыр емес жазған хатым.
Салмақтайтын саналы ер табылса,
Атаусыз неге қалсын менің атым.






Ана тілін ардақта

Көшеде бояу ерін сылқылдаған,
Былдырлап, орысшалап жырқылдаған.
Ұмытып ана тілін, салт-санасын,
Не қалды тілімізден жыртылмаған.

Отбасы түсініксіз жатқан былдыр,
Газетте қазақ сөзі аз, шылдыр-мылдыр.
Оқысаң алып кітап шым-шытырық,
Опырмау, сандырақ па, бұл не былжыр.

Ержеткендер сөйлейді орысшалап,
Кім отыр сөз құрылысын қынап-сынап.
“Мамасы” мен “папасы” шүршіт болып,
Күйдірді-ау, шүршітшілеп, бала жылап






Әскер аты

Тік аяқ, бура санды, құймақ тұяқ,
Кең маңдай, етсіз жақты, қамыс құлақ.
Омыраулы, жібек жалды, сағақ мойын,
Бұлшық етті, сауырсын, артың талмақ.

Иығың тік, жұмыр палуан келген белің,
Тықыр жүн, майланғандай жылтыр терің.
Тыртыңқы іш, аш бөрінің қарынындай,
Бесіктен ерге жайлы тегіс жоның.

Сағат қағып адымдап шұлғып жүрсең,
Тұлпарға жеткізбейсің заулап желсең.
Шабысың ұшқан құстан кейін емес,
«Бір қызға сені қалай» қылған өлшем.

Жып-жылтыр, мөлдірген қара сүлік,
Анадан артық туған сен бір «күлік».
Аттан ассаң, дауым жоқ менің сенде,
Теңеру сені қызға шерменделік.


Бауыржан Момышұлына 

Аға, 
Саған, білмеймін не айтарымды, 
Қай қырыңнан білмеймін байқарымды. 
Көңілдегі ой көмейге кептелді де, 
Түрмесіне кеудемнің қайтарылды. 
Қайтерімді, білмеймін не айтарымды? 

Жасқануды білмеуші ем, жалтаруды, 
Неге көңіл, білмеймін, аңтарылды?! 
Ақ тұлпарым бар еді саған деген 
Алып ұшпай ол неге қаңтарылды?! 

Сен зәру емессің ғой құрметке, 
(Сырлы аяқтың сыны бар, сыры кеткен...) 
Тонға емес, орамал жолға жарап, 
Сый тартуды атамыз ырым еткен. 

Тартар сыйым өзіңе болмағасын, 
Белгілі ғой қасыңа жоламасым. 
Ақ сұнкарым бар еді, ұшпай қойды, 
Алсам-дағы басынан томағасын. 

Қылышымды суырып қынабынан, 
Қыл қапқан жүзін көріп, жыладым-ау... 
Жетімдердің кегі мен жесірлердің 
Суарып ем суалған бұлағына. 










Қайрап едім зауалдың шарығына, 
Қақтап едім қан майдан жалынына. 
Қынабына оны да жасырдым мен, 
Керек болып жүрер деп халығыма. 

Қынабына сап қойдым үмітпенен, 
Оның несін жасырам бүгін сенен. 
Саған, аға, сақталған бір сый бар-ау, 
Назарына ешкімнің ілікпеген. 

Алтын да, алмас та емес жалтылдаған, 
Бір сый бар, аға, саған, тартылмаған! 
Ұрпақтар аңыз етіп айта жүрер, 
Сыйдан да он есе артық даңқың маған. 

Ешкімнің назарына ілікпеген, 
Саған бір сый тартам деп үміттенем. 
Жүрегімнің тапсырған аманатын 
Бере алмай кетем бе деп күдіктенем. 

Қандай сый тартсам екен, аға саған, 
(Білмеймін, жараспай ма, жараса ма?!) 
Ешбір сый таба алмасам, аға саған 
Аппақ тонын — атамның тәбәрігін, 
Жүзге кел деп арқаңа жаба салам. 

МҰҚАҒАЛИ МАҚАТАЕВ







Бауыржанға 

Бір дауыл сапырды кеп өрт теңізін, 
Теңселтіп темір топан дүние жүзін. 
Бетіне туған жердің өшпестей ғып, 
Ер жазды өз қанымен жүрген ізін. 

Нақ сол кез естідім мен ер дүбірін, 
Атағы атын алып келді бұрын. 
Үстінде туған елдің тұрды толқып, 
«Бауыржан Момышұлы» деген бір үн. 

Ақынның ақ сұңқардай жүрегі бар, 
Алқындым бір көруге болып құмар. 
Көктемде күркіреген күн даусын 
Жер естіп, желкілдеген гүл ынтызар. 

Қан майдан қаталатып, шөлдегенде, 
Кез болдым жалтылдаған екі көлге. 
Көл емес көздері ғой Бауыржанның, 
Елестеп мың көрінер бір көргенге. 

Бойы бар бізден гөрі биігірек, 
Тіп-тік боп абыройын тұрған тіреп. 
Топ жара көрінсін деп екі иығы, 
Туған ел жаратыпты оны ірірек. 

Ойы бар бірде дауыл, бірде жалын, 
Теңіздей тебіренткен терең жанын. 
Алғандай бойға жиып бар қуатын, 
Кешегі өзі кешкен уақиғаның. 

Кейде ол көк семсерлі генералдай, 
Кейде ол күй көңілді ақын жандай. 
Өмірдің ол шеті мен бұл шетіне 
Өресі өрен ойдың тартылғандай. 

Жан ұқпас жұмбақ емес бір жасырын, 
Айтады ол тіке қарап жұртқа сырын. 
Жаратпас жамап-жасқап жұрт ескісін, 
Соғады өз дүкені сөз асылын. 

Ойы бар қиялының қанатында, 
Адаспас апарып бір салсаң тыңға... 
Бір дәурен ойнап-күліп отырғаны, 
Жалтылдап екі көзі қарсы алдыңда. 

«Батырым - Бауыржаным» дейді халқым, 
Алып ұш,ақын жүрек ердің даңқын. 
Келешек келе жатыр көремін деп, 
Тік басып туған жерде жүрген қалпын. 

Ағамыз атағына асқар тау тең, 
Жау келсе – жаубүйректей етер жәукем, 
Емендей ерегісер сұрапылмен, 
Басымен бұлтты жайпап біздің Баукен! 

1948 жыл 

ҚАСЫМ АМАНЖОЛОВ









